
Mopkop, kaalkop... uitgeskop?
Deur Marietha Malan

“Moenie links kyk nie, Ma!”

Dis my tweedejaarseun se opdrag terwyl ons deur ŉ winkelsentrum stap. Natuurlik kyk ek links. Die plek wat hy nie wil hê ek moet sien nie, is...ŉ manshaarkapper.

Toe my kind ná die eksamen by die huis arriveer, dog ek ek groet die grotman. Nie net ŉ dik, mopperige boskaas nie, maar ook – aggenee wat – ŉ baard! Die hele vakansie het ek hom taktvol probeer oortuig om homself net ŉ klein bietjie meer beskaafd te laat lyk. Natuurlik tevergeefs. My pleidooie was net vir hom ŉ bevestiging dat hy nou regtig behoorlik koel lyk. Enige voorkoms wat ŉ middeljarige ma se goedkeuring wegdra, moet immers ŉ flop wees.

So vertrek my grotman toe op ŉ kerkkamp met sy takhaarvoorkoms en al. En kom hoog in sy skik terug. “Ek was geplant, Ma,” kom vertel hy smaaklik. Geplant? (Seker oor hy half na ŉ boom lyk, dog ek.)
Maar “geplant” beteken toe dat hy moes voorgee dat hy ŉ eerstejaar is. ŉ Eerstejaar met ŉ baard? Ja, hy was dan nou kamstig ŉ boerseun met die naam van Pietjan wat verlede jaar in ŉ tuisskool was. Hy moes ŉ hoogopgetrekte kakiebroek dra en het op die bus uit ŉ gehawende gereedskapkissie tamaties geëet. Hy moes selfs brandewyn en Coke drink en vir almal slukkies aanbied. Daardie aand was al die “drinkers” dan nou kamma in diep moeilikheid, totdat die eienaardige “boerseun” se ware identiteit bekend gemaak is.

Alles lekker snaaks en gawe studentepret – maar, vertel Grotman, hy het iets geleer. In een dag as Pietjan die boerseun het hy beleef hoe mense jou uitstoot as jy anders is. Gesprekke wat skielik stil word; ŉ onderlangse gegiggel; mense wat jou ignoreer, verneder of kortaf met jou praat. Tog leer die liefdesgebod wat die Here Jesus ons gegee het heeltemal iets anders. Daar is soveel anderste mense: Gestremdes, straatmense, ernstige siekes, versleurdes... En die Here wil hê ons moet hulle met Sy liefde bedien. Hy het selfs die voorbeeld gestel: Hy het blinde bedelaars en ernstige siekes genees. Hy was nie bang om naby melaatses te kom nie. Hy het in die tollenaar Saggeus se huis gaan eet. Hy het duiwelbesetenes weer normaal gemaak. Hy het, terwyl Hy self aan die kruis gehang het, ŉ moordenaar saam met Hom paradys toe genooi.

Ja, die Here Jesus was Self anders. Hy het nie in die aanvaarde, gebaande weë geloop nie. Hy het die Fariseërs se wette geïgnoreer en mense op die Sabbat genees. Hy, wat waarlik God is, was nie te vernaam om kindertjies te omhels nie. Hy het deernis en begrip vir elke mens gehad – ook vir die uitgeworpenes van die samelewing.
As ons Hom wil volg, moet ons anders wees, net soos Hy. Ons moet die uitgeskoptes met deernis en liefde behandel, soos Hy gedoen het.

“Ek het besluit om my hare te skeer, Ma,” deel Boetie my ŉ week of wat later mee. “Wanneer?” vra ek verheug. “Op nasionale kankerdag”, antwoord hy. “Dink Ma nie ŉ kaalkop sal koel lyk nie?”

My mammahart vermurwe. Mopkop, kaalkop, wat maak dit saak? Solank jy die liefde van Christus in jou hart dra.

Maar ek hoop darem maar die ellendige baard waai ook...
